
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ҮГЭЭГҮЙ ХООСОН МАНДТУГАЙ!

	 

	Банк гэдэг чинь байна шүү: Байшин барилга, орон сууц, хөрөнгө мөнгө, аялал жуулчлал, ашиг хонжоо, түрээс төлбөр цалин цав эд бүгд л гэсэн үг шүү дээ. Юм бүртэй болохын тул зуун лир хуримтлуулаад л тэр дороо банк руу харайхад л болох юм. Чиний ажил баларч, чи хожигдлоо гэж бодъё. Тэгэхэд чи юугаа алдах юм бэ? Чиний мөнгө хэвээрээ үлдэнэ, бас тэгээд хүү нь үржинэ.

	Товчхон ярихад би нэлээд олон жилийн турш зуун лир хуримтлуулж банканд хийх гэж оролдоод чадаагүй юм. Шүдээ зууж хэчнээн ч хичээсэн ная, ерэн лирээс хэтэрдэггүй байлаа. Тэгээд халаасанд зуун лиртэй болохын даваан дээр ямар нэг гай гарч мөнгө маань үрэгдчихдэг сэн. За энэ хүний халаасанд хуримтлахаа больё, зуун лир цуглахгүй л байг гэж зөрүүдлэх мэт байдаг сан. Ийнхүү мөнгө бид хоёр зөрөлдсөөр байгаад юу боловч адаг сүүлд нь би туркийн зуун лир хуримтлуулсан юм. Дахиад түүнийг үрэн таран хийчихнэ гэж айгаад тэр дороо банканд аваачиж хийх гэсэн авч би нэг юманд саатаж, банк хаасан байв.

	Мөнгө маань тал тал тийшээ мөнгөн ус аятай өнхрөөд тарж явчих гэж байгаа мэт миний айсныг яана даа. Гэвч үүний зэрэгцээгээр би хязгааргүй аз жаргалтай бөгөөд ихэмсэг байж билээ. Гэлээ ч гэсэн тэр ихэмсэг байдлаасаа гарч чадсан юм аа.

	Бүх мөнгөө дэрэн дороо хийгээд унтахаар хэвтлээ. Тэгсэн чинь яагаад ч унтаж болдоггүй ээ, зуун лир цуглуулчихсан шүү дээ, ер нь хатуу шийдсэн хүнд саад бэрхшээл бүхэн юу ч биш гэж өөрийгөө итгүүлэх гэж цаг ямагт оролдсоор л байлаа. Хүн аливаа юмыг хүсвэл заавал хийдэг юм. Тэгэхгүй бол: Үгүй би ч базаахгүй л ажиллаж байна!» гэх буюу «Үгүй амьдарна гэдэг чинь амаргүй байна шүү! Хоол олж идэхэд хэцүү байна! гэх мэтчилэн дэмий донгосдог билээ. Гэхдээ энэ бүхэн зөвхөн хаацай юм. Харахгүй юу би зуун лир хуримтлуулчхав. Хэрэв би хүсвэл хоёр зуу, таван зуу, мянга,түмэн лир ч хуримтлуулж болно л гэсэн үг!

	Үүний дараа би бүр овоолж эхэллээ. Мянга маань түм, түм маань бум, бум маань жаваа болон хувирлаа. Би нэгэн жигд тэгүүдийг эгнүүлэн тавьж шөнийн харанхуйд баруун талаас нь гурав гурваар тасалж чангаар: «Живаа, тэрбум, их тэр бум, наяд...» гэж уншлаа. Үнэндээ л бат хатуу шийдсэн хүнд юм бүхэн юу ч биш шүү. Юуны өмнө сонинууд сая хөрөнгөтэй баячуулын тухай бичдэг шүү дээ. Харин манай энэ үед саяыг чинь юм чинээ боддоггүй саятан бий болжээ. Би эхлээд саятан дараа нь тэрбумтан болно. Тэгээд бас их наядтан болбол... Хэрэв одоо дэлхий дээр их наядтан байдаг бол уу? Үгүй бол уу? Би мөн л их наядтан болно. Миний эцэг тэрбумтан, наядтан болно. Бүхий л ажиллагаагаа их наядтан болоход зориулах юм сан! Их наяд мөн их тоо еэ!.. Хэн нэгэн хүнд яриад үз л дээ!

	Би огтхон ч ойлгосонгүй. Харанхуй дотор хуруугаараа нэгийн тоо зурж дараа нь тэгүүд бичлээ. Нэг тэг, хоёр тэг, гурван тэг.... арван тэг, арван нэг... арван хоёр тэг... Энэ чинь нэгийн тооны ард байгаа юм шүү. Хэрэв хоёрын ард байсан бол юу болох вэ? Хоёр их наяд дараа нь гурван их наяд гэж бодсоноо би дахиад нэг тэг нэмэв. Тэгвэл гучин их наяд боллоо. Хөнжил дотроосоо гараа гаргаж харанхуйд хуруугаараа дугариглуулан дахиад нэг тэг нэмж бичлээ. Ингээд бүгд гурван зуун их наяд боллоо. Энэ олон тэгийн зарим нь өнхөрч унаад зугтаана. Би барьж аваад байранд нь тавина. Дахиад тэр тоонууд зугтана. Дахиад л би хөөцөлдөн барина. Ингээд л хязгааргүй хөдөлнө гэж үү? «Мөнгө олох нь амархан, харин үрчихгүй байхад л хамаг хэрэг байлаа...» Үнэндээ ийм л байгаа юм чинь дээ. Би тэдгээр тэгийг тогтоож эс чадна. Тэд чинь мөнгөн ус шиг л өнхөрч гулгаад алга болно. Гэвч тэд яасан ч миний гараас гарахгүй. Би баяжих гэж шийдээгүй бил үү?..

	Орон дээрээ өндийн суугаад тамхиа татав. Өөрийнхөө бичсэн тэгүүдийг сонирхон харлаа. Ээ бурхан яасан том, дугуй тэгүүд вэ... Тэгээд гоё дэгжин залуу хүүхний тухай бодолд автагдан түүний уруул, хөл, булчин, мөр, бэлхүүс, дэлэн хөхийг нь хүртэл бодов.. Баяжих ямар жаргал бэ!

	Үүрийн гэгээ туслаа. Би дэрэн доогуур гараа шургуулж үзсэн чинь миний зуун лир байж л байна. Босоод шууд банк руу гүйлээ. Энэ үед банк битгий хэл мухлагууд ч онгойгоогүй байх ажээ. Банкны үүдэн дээр зогсоод хүлээж гарлаа. Тэнд нэг нөхөр дайралдаад; Яагаа вэ? Юу болоо вэ? гэхэд нь

	— Яагаа ч үгүй, зүгээр гэтэл

	— Нүдэнд чинь цус хурчхаж, царай чинь цонхийчхож, яагаа вэ? гэв.

	— Би урьд шөнө ажил их байгаад унтаагүй юм, гэж хариу өчив.

	Намайг банканд мөнгө хадгалуулах гэж байна хэмээн энэ хүн бүү мэдэг гэж бодоод би тэр нөхрөөс холдлоо. Банк ч онгойлоо. Би ч шунахайран дотогш орлоо. Ээ бурхан минь ямар сайхан гоё том барилга вэ! Цэцэг, цэцгийн ваар, дэгжин сайхан авгайчуул, нүдэнд дулаахан харчуул үзэгдэж адарт асар том люстр, хананд гоё сайхан чийдэнгүүд ярайна. Нэг л том ордонд орчихсон юм шиг санагдаж билээ. Тэнд лав хориод түшмэд сууцгаах бөгөөд эргэн тойрон дэгжин маягийн шинэ ширээ сандал байх ажээ. Лав л эдгээр улс цөм миний хадгаламжийн мөнгөний хүүгээр хооллож харлах юм байгаа, энэ том байр миний мөнгөн дээр л тулгуурлах юм бол уу? гэж бодоод дотор минь айх сэтгэл төрлөө. Тэгээд бас энэ сайхан эд агуурс, тооны машинууд, бичээчид цөм миний мөнгөөр туйлах байх? Ингэж ч болохгүй! Би эдэнд мөнгөө өгч байдаг. Эд сайхан амьдарч жаргаж цэнгэж байдаг нь юу болох билээ.

	— Та юү хэлэх гээ вэ, хэлж хайрлаач? гэж нэг хүн хэллээ. Энэ банкныхан чинь яасан боловсон улс байдаг юм бэ? Хүн ингэж найрсаг уулзаж байхад яаж эргээд явчих вэ дээ. Би мөнгөө өгч орхилоо. Нэг түшмэл аваад тэр дор нь бүх зүйлийг бэлэн болгов. Хадгаламжийн дэвтрээс гадна бас нэг тэмдэглэлийн дэвтэр бэлэг болгож өглөө. Тэр өдөржингөө манай ажлын газрын нөхөд;

	— Чи ч бүр явдал дундаа унтаж байх шив дээ! хэмээн даажигнаж гарлаа.

	Би хэнийг нь ч эс ойшоов. Өдөр дундын үед миний хажуугийн ширээн дээр суудаг хүн:

	— Гуанзанд явж орох уу! гэхэд нь

	— Би одоогоор өлсөөгүй байна хэмээн хариулав. Үнэндээ өглөө би юу ч идээгүй шүү дээ. Хэт хоосон ажиллавал гэдэс тасарч болно гэлцдэг шүү дээ! Орой нь би нэг ширхэг гархин боовоор өл залгалаа. Тэгээд урьд шөнө огт унтаагүй учир эрт унтахаар хэвтэв. Гэтэл дэрэн дээр толгой тавимагц өнөөх тэгүүд үзэгдэн гижигдэж эхэллээ. Тэгэхдээ өчигдөр шөнийн зогссон тэр газраас үргэлжлэв.

	Агаарт халин дүүлэх цагаан эрвээхэй адил тэгүүд агаарт халин дэгдэж зуугийн дараа бууж байлаа. Мянга... түм... бум... сая... тэг тэг тэгүүд ярайна... Би хуруугаа модолзуулан тэг бичиж дараа дараагаар нь эгнүүлнэ. Дараа нь би:

	— Тохитойхон л байгаарай! Би нялганаж цалигнахыг огт тэсэхгүй. Амьдралын үндэс нь дэглэм байдаг. Тэг болгон байр байрандаа ороод алхаад марш!.. гэж командлав.

	Тэгүүд айн дагжиж тус тусын байр луу ниснэ. Тэгэхэд нь би командлаж буй генерал шиг тэгүүдээ удирдаж:

	— Зэрэгц дундаа гэсэнд тэгүүд эгнэн жагслаа.

	— Алхаад марш!.. Хөлөө тавиад!.. нэг хоёр, нэг хоёр! гээд л командалж гарав.

	Нэг, хоёр, гурав, дөрөв, мянга, бум, сая!.. Тэгээд тэгүүддээ арван минутын амралт өглөө.

	— Та эрүүл энх орших болтугай! гэж тэд хашхирна.

	Би тэгүүдээ шөнөжингөө сургуулилуулсаар байгаад нүд аньсангүй. Өглөө гэрээсээ гарахдаа дүйнгэрчихсэн байв. Хөл минь өөрийн эрхгүй банкны зүг хөтлөв. Банк хоосорчхоод ч миний хамаг мөнгийг хүчээр дээрэмдэж аваад явчихсан юм шиг над санагдаж билээ. Тэгээд би энэ өдөр бяслагтай талх идэж хооллов. Зүүд минь ч арилав. Унтахаар эрт хэвтсэн боловч нойр хүрэхгүй болохоор нүдээ нээж, аньж янз янзаар үзэв. Шөнийн харанхуйд тэгүүд бүжиг хийж сүржигнэнэ. Банкаар дамжуулан орон сууцтай болж болно. Гэтэл би их саначихжээ. Таван жилийн өмнө өгсөн байгаад одоо л эргүүлж авч байвал юутай сайн байх сан билээ гэж мөрөөдөж байв. Одоо би хямд үнэтэй байранд сууя байз, сууцын хөлсөнд зуун хорин лир сард төлдөг минь үнэхээр харамсалтай юм байна. Тийм байгаа биз дээ гэдэг бодол оюун ухаанд минь орлоо. Маргааш өглөө хямд сууц олъё.

	Хотын захад хорин лирийн үнэтэй нэг тасалгаа олъё! Тэгвэл сар бүр над 100 лир илүү гарахаар нь банканд хийгээд байя. Жилд 1200 лир, арван жилд нэг түм хоёр мянган лир, зуун жилд нэг бум хоёр түмэн лир болно. Ёстой тэнгэрээс бууж ирсэн мөнгө дөө... Үрэн таран хийх цаг болсон юм биш биз?

	Дахиад би тэр шөнө нүд аньсангүй. Өглөө нь банкны үүдээр гарлаа. Миний нөхөд ч надтай нөхөрлөхөө болив. Тэгж л байхаас биш яах вэ! Би цай, кофе уухаа ч болив. Үүнээс өөрөөр яах вэ дээ! Леман над руу утасдав. Тэгэхэд нь би өөрийгөө:

	— Өнөөдөр ажилдаа ирээгүй гэж худал хэлэв. Ингэхэд би Лемантай ханилах гэж байгаа шүү дээ гэж бодолд автагдав. Банканд мөнгө хийсэн тэр өдрөөсөө эхлээд би тэр эмэгтэйтэй уулзахыг эс хүсэв. Гэрлэнэ гэдэг чинь байнга мөнгө үрж байхын эх сурвалж аа. Тэгээд зовхи жингийн туухай зүүчихсэн юм шиг буулаа. Гэтэл бичиг рүүгээ тонгойгоод зүүрмэглэх гэтэл янз янзын хүүхнүүд театраас цувахын адил тэгүүд миний өмнө ярайн гарч ирлээ.

	Гэртээ харих замдаа унтуулах эм авъя гэж бодов. Миний нэг нөхөрт тийм эм байсан юм. Тэр маань харамлаж байгаад л өглөө. Гэтэл тэр эм огт тус болсонгүй. Энэ шөнө би ёстой л нэг баяжиж гарлаа. Дараа нь юу болсон гэж санана аа? Хоосорчихлоо! Хэд хэдэн наядыг нэг мөсөн гөвж орхив. Хоосорч ядарсан саятнуудын уламжлалаар би золтой л амиа хорлосонгүй. Гэвч банканд байгаа зуун лирээ бодоод өөрийгөө хорлохоос татгалзсан юм. Би дахиад л баяжиж гарлаа. Баяжих баяжихдаа хорвоогийн бүх мөнгийг хэнд ч сохор зоос үлдээлгүй авлаа шүү.

	Манайд сэтгүүлчид ирээд:

	— Та яаж баяжив? хэмээн сурвалжилга хийлээ

	— Чухам яаж баяжсанаа би тэдэнд хэлнэ гэж үү дээ:

	Тэгээд би:

	— Цөмийг нь хөдөлмөрөөр олсон юм. Би амьдралаа улаан зоосгүй эхэлсэн гээд далан юм дэлгэж гарлаа.

	Дараа нь буян үйлдэж баяр тохиолдуулан мөнгөнөөс болж алуулсан улсын хүүхдэд оймс, өвчтэй ажилтан нарт өдрийн хоолны нь сонгино, газраа алдсан тариачдад алганы чинээ газар тарааж өглөө. Миний хийсэн шиг тийм буян огт алга. Цөмөөрөө л миний тухай ярьж «Яасан буянтай, яасан өгөөмөр, энэрэнгүй хүн бэ» гэлцэнэ. Энэ шөнө өглөг өгч буян хишиг үйлдсээр байгаад бас л нүдээ аньсангүй. Өглөө нь олон шөнө нойргүй хонож, өлссөнөөс арай ядан хөл дээрээ тогтон шууд банк руу явлаа.

	Хадгаламжийн дэвтрээ гаргаж түшмэлийн өмнөөс чулуудаад

	— Миний зуун лирийг өгөөдөх!.. гэлээ.

	— Та цөмийг нь авах юм уу? гэхэд нь

	— Тийм ээ, цөмийг нь! Шаналж байхаа болъё! Би нөхдөөсөө хагацаж, хүний үнэр гэсэн юмаа бүгдийг алдав. Биеэ ч зэрэмдэг болгож, аз жаргалаасаа ч хагацав... Үнэхээр бүр цөмөөрөө баларч гүйцлээ! Би тэр мөнгөөр чинь.. гээд хашхирч гарлаа.

	Мэдрэл ухаан минь доройтож, би тэсэж байж чадсангүй. Гэтэл банкны бүх хүмүүс хүрээлж намайг тайтгаруулахыг хичээлээ.

	— Хүн гуай таны мөнгийг танд өгнө. Та бүү үймрэгтүн! гэлцэнэ.

	Би өөрийнхөө мөнгийг авлаа, миний халаасанд бас наян лир байсан юм даг. Тэр дороо ресторанд очиж, аль вэ түүнээсээ, үүнээсээ гээд цөмийг нь бараг амтлав. Тэгээд хамгийн гоё зочид буудалд очлоо. Өдөр шөнө гурван хоног унтав. Гэрэлт цагаан ертөнц дээр амьдрах яасан сайхан юм бэ! Би өөрийнхөө бүх мөнгийг үрэн таран хийв.

	Баячуул ямар шиг сэтгэлийн зовлонг амсаж байдгийг бодохтойгоо зэрэг л би өөрийнхөө явдалд бахархдаг юм.

	Учир юун гэвэл тэр хөөрхий амьтад хулгайч нарт дээрэмдүүлж хоосрохоос айн нойр хоолгүй зовж байдгийг би мэднэ.

	Үгээгүй хоосон мандтугай!

